
Talba

MINUTI

Il-Minuti tal-Laqgħa Nru 9 li saret fl-1 ta’ Ġunju, 2004  ġew approvati.

  THE CHAIRMAN (Onor. Jason Azzopardi): Xtaqt li b’mod formali ninforma  lill-kumitat li l-Ambaxxatur Libjan għal Malta offra li jagħmel preżentazzjoni dwar l-istat tar-relazzjonijiet bejn Malta u l-Libja, u bħala tentative date semma l-Erbgħa 16 ta’ Ġunju, dejjem on the understanding li kulħadd ikun jista’ jattendi.  Nerġa’  ngħid li din hija tentative date - u nagħmel enfasi fuq il-kelma “tentative”, kif ngħidu aħna fil-Qorti “in difett ta’ ostakolu” - l-Erbgħa 16 ta’ Ġunju, li allura jiġi bħal-lum ġimgħa.   

Infakkar ukoll li nhar it-Tlieta fis-7.00 p.m. għandna lil Dr. Stephen Calleya li se jagħmel power point presentation.  Issa, dwar il-kwestjoni ta’ l-explanatory memoranda jien informat li  sa nhar it-Tnejn massimu, se nkunu rċevejna l-ewwel batch ta’ dokumenti diskussi min-naħa tal-gvern. Dan ikun ifisser li fil-ġranet li ġejjin – nimmaġina l-ġimgħa d-dieħla -  irridu nsibu l-ħin biex jiltaqa’ working group  one għall-iskop ta’ filtering  u mbagħad jiltaqgħu l-working groups relattivi biex jagħmlu l-iskrutinju neċessarju.  

Jien hawn nixtieq li bħala kumitat naslu fi qbil biex niffissaw terminu ta’ żmien entro ‘l quale d-diversi ministeri jridu jkunu bagħtu l-explanatory memoranda.   Din hija l-proċedura li tiġi segwita f’kull kumitat ta’ skrutinju f’kull pajjiż membru ta’ l-Unjoni, naturalment b’terminu ta’ żmien li jvarja minn pajjiż għall-ieħor.  Il-House of Commons għandhom għaxart ijiem,  waqt li l-Irlanda għandhom erbgħin jum.  Issa,  wara li tkellimt ma’ diversi nies u anke mal-permanent representative tagħna fi Brussels, qiegħed nissuġġerixxi li dan il-kumitat jistabbilixxi terminu ta’ 21 ġurnata - 21 running days mhux working – u nixtieq li dan l-arranġament nivverbalizzawh u nibagħtu nota lid-diversi ministeri, li allura jkunu marbuta li jibagħtu l-pipeline acquis flimkien ma’ l-explanatory memorandum f’dan it-terminu ta’ żmien. 

Jekk taqblu ma’ dan li qed ngħid, għada l-ewwel ħaġa li nagħmel nibgħat memo lill-permanent secretaries biex il-ministeri kollha jkunu uffiċjalment informati dwar dan.  Lest li nisma’ r-rimarki u l-kummenti tagħhom.  

  ONOR. EVARIST BARTOLO:   Dan kemm iħallielna żmien biex inkunu nistgħu naħdmu?

  THE CHAIRMAN: Meta tkellimt mal-counterpart tiegħi fil-House of Commons ħadt l-impressjoni li hemm sitt ġimgħat li jiskattaw minn meta temani d-direttiva f’forma ta’ abbozz mill-Parlament Ewropew.  Issa dawk is-sitt ġimgħat l-Ingliżi jinterpretawhom minn meta jirċievu l-explanatory memorandum mill-ministeru konċernat. 

Ma jidhirx li hemm xi hard and fast rule u effettivament anke l-iscrutiny committee tal-House of Commons ġieli jdumu  xahar u anke xahrejn fuq xi wħud mid-direttivi, pero’ idealment hemm dawk is-sitt ġimgħat that should  leave something like four weeks għal dan il-kumitat.  

  ONOR. MARIO de MARCO:  Mr Chairman, qegħdin ngħidu 21 days meta nafu li l-Irlanda għandhom 40 ġurnata?  Mhux aħjar inkunu daqsxejn realistiċi!    

  THE CHAIRMAN:  Mhux jien iffissajt it-21 days. Dan it-terminu ġie propost minn min irid jintbagħat l-inkartament. Jiġifieri once li ġie propost minn min irid jibgħat l-inkartament u qed jintrabat bih huwa stess, jien allura nifhem li l-ministeri jistgħu faċilment iżommu ma’ dak it-terminu.

  ONOR. MARIO de MARCO:  Bħala membru ta’ dan il-kumitat ma nsibx diffikulta’ li naċċetta t-21 days,  pero’ kemm qegħdin jaqblu mat-21 days il-ministeri as such?

  THE CHAIRMAN:   Iva, qegħdin jaqblu.    

  ONOR. JOHN DALLI (Ministru ta’ l-Affarijiet Barranin u Promozzjoni ta’ l-Investiment): Hawnhekk m’aħniex ngħaddu xi liġi u allura nistgħu naraw kif immorru bi 21 days, imbagħad wieħed jaġġusta accordingly.  
  THE CHAIRMAN:  Mela qed neħodha li għandi l-go-ahead tal-kumitat biex għada nibgħat dan il-memo. U issa ngħaddi l-kelma lill-Onor. Dalli biex ikompli bil-preżentazzjoni tiegħu.

  ONOR. JOHN DALLI: L-aħħar darba kont wasalt biex nibda nagħti rendikont ħafif tal-laqgħa tas-17 ta’ Mejju bejn l-Unjoni Ewropea u l-GCC, il-kunsill tal-Gulf countries - il-United Arab Emirates, the Kingdom of Bahrain, the Kingdom of Saudi Arabia, the State  of Oman, the State of Qatar and the State of Kuwait. 

Din il-laqgħa bażikament kienet dwar ir-relazzjoni li trid tkompli għaddejja bejn l-Unjoni Ewropea u l-GCC fuq bażi ekonomika u anke fuq ir-riformi li n-naħa Ewropea tixtieq li tara jseħħu f’oqsma bħall-kunċett tad-demokrazija, il-kunċett ta’ gender equality, id-dritt għall-espressjoni u dawn l-affarijiet. Id-diskorsi li saru wrew li hemm ix-xewqa li wieħed jara li kollox jimxi f’dik id-direzzjoni, għalkemm in practice l-affarijiet huma kemmxejn differenti.  

Kif għedt l-aħħar darba, jien nara li kemm on a personal basis u  kemm bħala ministru tal-gvern għandna nkunu sensittivi għall-kultura tal-post,  u waqt li nagħrfu li dawn huma l-oġġettivi li għandna nilħqu, irridu noqogħdu attenti li ma noqogħdux nimbuttaw iżżejjed għaliex fl-opinjoni tiegħi nkunu qegħdin niddanneġġjaw l-istess ħidma tagħna biex nilħqu dawn l-oġġettivi.  Naturalment tqajmet ukoll il-kwestjoni tal-Middle East  u bl-istess enfasi li spjegajt l-aħħar darba f’ċirkostanzi oħrajn, kulħadd beda jinsisti fuq id-dritt tal-Palestinjani li jkunu nvoluti fi kwalunkwe tip ta’ arranġament li jsir.

Imbagħad kelli laqgħa oħra fl-Istati Uniti ma' Colin Powell – mingħalija fl-20 ta’ Mejju - fejn għamilt ġurnata hemmhekk u kelli laqgħa wkoll ma’ Timothy Punke, li huwa ċ-chief international trade counsel fil-kumitat tal-finanzi tas-Senat Amerikan u anke kelli laqgħa ma’ Steve Hadley, l-assistent ta’ Condoleezza Rice.  Naturalment Colin Powell aċċenna direttament għall-impatt ta’ Malta vis-à-vis l-Ewropa u bażikament beda jgħaddi l-messaġġ li:  Isma', għax intom membri ta’ l-Unjoni Ewropea ma jfissirx li ma tistgħux tibqgħu tkunu ħbieb ta’ l-Istati Uniti.  

Jien assigurajtu li aħna ma naraw l-ebda konflitt fiż-żewġ pożizzjonijiet, anzi għedtlu li bħala pajjiż  ilna ħafna nikkoperaw fl-inizjattivi li qed jittieħdu kontra t-terroriżmu, kontra l-proliferazzjoni ta’ armi perikolużi u għamilthielu ċara - għax jien inħobb nagħmilhom ċari l-affarijiet – li dan aħna qed nagħmluh mhux biex nagħmlu xi pjaċir lilhom, imma għax nemmnu li hekk għandu jkun u għax aħna jinteressana li din il-ġlieda tkun effettiva.  Ċertament Malta hija kontra t-terroriżmu u kontra l-proliferazzjoni ta’ dawn it-tip ta’ armi.  

Aħna dawn l-affarijiet ma nagħmluhomx għax l-Amerka tixtieqna nagħmluhom imma għax aħna nemmnu li din hija l-linja li għandna nieħdu. U din jien nagħmilha ċara ma’ kulħadd għax għalkemm żgħar, aħna dejjem noqogħdu attenti li ma nitqesux bħala xi pajjiż fejn kulħadd can ride roughshod over us, li żgur m'huwiex il-każ.  Naturalment, dan huwa fatt aċċettat  u jien komplejt ngħidlu li aħna naraw il-bżonn li huma jgħinuna biex narmaw aħjar ħalli nkunu iktar effettivi f’dawn it-tip ta’ inizjattivi.  

Kif jaf kulħadd, l-Amerika kienet għamlet donation ta’ X-ray scanner li bih qegħdin nagħmlu scanning ta' persentaġġ ta’ containers li jkunu għaddejjin bħala transhipment mill-freeport, kif ukoll nagħmlu scanning ta' dawk l-affarijiet li jkunu deħlin Malta.  U bażikament qegħdin ngħidu li nixtiequ li jkun hemm donazzjoni oħra ta’ dan it-tip ta’ equipment biex inkunu nistgħu nżidu l-element ta’ kontroll min-naħa tagħna.    

Naturalment ma setax ma jitqajjimx il-punt tal-Libja ma’ Colin Powell.  Offrejtlu  analisi dwar kif nara l-affarijiet qegħdin iseħħu jien, u kont pożittiv ħafna fil-kuntest tal-Libja, pero` għedtlu wkoll li crystal ball m’għandix.  Wieħed jagħmel analisi fuq l-affarijiet li jara u li jisma’, u jien iva nemmen li l-Libja bdiet it-triq of no return, bdiet it-triq ta’ riformi qawwija, riformi ekonomiċi, riformi politiċi kif ukoll riformi amministrattivi.  Jien persważ li l-Libja ħadet deċiżjoni li trid tiddiversifika anke ekonomikament mis-settur taż-żejt, trid tiftaħ għal setturi oħra ta’ l-ekonomija kif nafuhom aħna fl-area tagħna, pero` naturalment biex tagħmel dan irid ikollha a political base ħalli  tkun tista’ tħaddem ekonomija ta’ dan it-tip.  

L-intrapriża privata qiegħda tiġi inċentivata - m'hijiex inċentivata per se, pero` hija mħollija li ssir -  u mill-informazzjoni li għandi jien se jibda proċess ta’ privatizzazzjoni intiż għaċ-ċittadini Libjani.  Din se tkun l-ewwel fażi ta’ privatizzazzjoni u m'hix se tkun miftuħa internazzjonalment, iżda se tkun miftuħa għaċ-ċittadini t’hemmhekk.  Issa again  jien naħseb li dawn l-affarijiet jagħmlu sens għax otherwise dawn se  jiġu inondati mill-barranin.  

Għedtlu wkoll lil Colin Powell bħalma għedt lil dawk kollha li ltqajt magħhom, dwar  l-importanza li nerġgħu nistabbilixxu a double tax agreement bejn Malta u l-Amerka fl-isfond ta’ l-iżvilupp li hemm għaddej fil-Libja.  Dan huwa wieħed mill-oqsma politiċi li qed nippruvaw niżviluppaw -  tista' ssejħilha politika diplomatika ekonomika -  u aħna bħala pajjiż loġistiku effiċjenti nippożizzjonaw ruħna tajjeb quddiem dan l-iżvilupp fil-Mediterran, b’mod li t-thrust ekonomiku li se jkun hemm fuq il-Libja nieħdu kemm nistgħu  minnu aħna, fis-sens li l-kumpanniji li se jaħdmu fil-Libja jkunu jistgħu jinserixxu ruħhom f’Malta, u minn Malta jkunu jistgħu jaħdmu għal ġol-pajjiżi tal-Mediterran.  Dan il-kunċett intlaqa’ tajjeb, Mr Chairman.  

Lil Colin Powell għedtlu wkoll li nixtieq illi dawn l-affarijiet ma jsirux haphazardly imma jsiru kemm jista’ jkun b’mod organizzat għax b’dan il-mod biss  nistgħu noħolqu sitwazzjoni fejn nattiraw ħafna iktar xogħol lejna.  Per eżempju, jekk aħna nkunu nafu x’qed jiġri nistgħu noħolqu infrastruttura edukattiva għal familji Amerikani, pero` jekk dawn l-affarijiet jibdew isiru haphazardly nitilfu kull effett pożittiv u addio t-tamiet tagħna.  Dan donnu li ntlaqa’ tajjeb u issa qegħdin nippruvaw inkomplu ma’ l-ambaxxata Amerikana u naraw x’jista’ jsir f’dan ir-rigward.  L-oġġettiv tiegħi hu li issa li qed iseħħu dawn l-iżviluppi fil-Mediterran, għandna nuru ruħna bħala pajjiż li għandu ċerta rilevanza f’dak kollu li qed jiġri u li jista’ jkun facilitator tajjeb, għax naturalment dan ikun ta’ economic benefit għalina l-Maltin.  Bażikament dawn kienu d-diskussjonijiet li kelli fl-Amerka, Mr Chairman.  

Imbagħad fl-Amerika stess kelli l-commonwealth ministerial action group li xogħlu hu li jagħmel monitoring ta’ l-istat ta’ dixxiplina, fis-sens ta’ law and order, fil-pajjiżi tal-commonwealth.  F’din il-laqgħa kienu diskussi żewġ issues, l-issue ta’ Fiji u l-issue tal-Pakistan.  Fil-fatt l-issue ta’ Fiji kienet xi ħaġa minima u ġiet riżolta mingħajr problemi kbar u lil Fiji tneħħitilha kull ċensura li kien hemm qabel.  

Fuq il-kwestjoni tal-Pakistan kien hemm dibattitu qawwi, kif wieħed jista’ jifhem, minħabba l-interessi ta’ l-Indja u ħafna interessi oħrajn, pero` ddeċidejna li l-Pakistan għandu jiġi ri-introdott fil-proċess tal-commonwealth - naturalment din kienet fl-aħbarijiet, pero` taħt l-item  "other matters" ta’ l-aġenda u mingħajr ma l-Pakistan issemma b’ismu – u tlabna lis-segretarju ġenerali tal-commonwealth biex jibqa’ jagħmel monitoring u jżommna informati u aġġornati.    

Fiċ-Ċina kellna laqgħat interessanti mal-viċi ministru tal-kummerċ, li huwa wkoll co-chairman tal-joint commission bejn Malta u ċ-Ċina, u naturalment hemmhekk iddiskutejna l-issues u l-progress ekonomiku ta’ bejn iż-żewġ pajjiżi.  Din kienet laqgħa formali tal-mixed commission, u kien hemm preżenti r-rappreżentanti tal-Malta Enterprise, tal-Freeport u ta' l-MTA u again hemmhekk erġajt għamilt id-diskors dwar Malta bħala ċentru, li pajjiżna jista’ jservi bħala post loġistiku għall-imprendituri Ċiniżi biex jagħmlu d-distribution tal-prodotti tagħhom, l-iktar fil-Mediterran, l-Ewropa u n-North Africa.  

L-istess diskors li għamilt lill-Amerikani għamiltu liċ-Ċiniżi u għedtilhom li għandna ħafna x’noffru lil dawk il-kumpanniji Ċiniżi li jridu jaħdmu n-naħa tan-North Africa, biċ-Ċiniżi jinserixxu ruħhom u jagħmlu added value, xi ħaġa li hija sine qua non jekk iridu li l-prodotti tagħhom jidħlu fl-Ewropa.  Huma qajmu l-punt li bħalissa għaddejjin b’diskussjonijiet ma’ l-Unjoni Ewropea dwar li jridu jiġu recognised bħala pajjiż fejn taħdem il-market economy, anke għax jafu li b’hekk biss jistgħu jitneħħewlhom xi elementi ta’ kwoti u  restrizzjonijiet oħra li l-Unjoni tħaddem fuq l-importazzjoni minn pajjiżi terzi.  

Tawna dokumentazzjoni u jien naf li t-thrust hija pożittiva min-naħa ta’ l-Ewropa f’dan ir-rigward, u naturalment aħna fejn nistgħu ngħinu wkoll.  Ir-relazzjoni tagħna maċ-Ċina - u din hija xi ħaġa li naqsmuha lkoll - hija waħda pożittiva.  Aħna dejjem rajna liċ-Ċina bħala pajjiż li dejjem għenna mingħajr irbit ta’ xejn, mingħajr ma ċ-Ċiniżi qatt għamlulna kondizzjonijiet ta’ xejn, u bażikament nistgħu ngħidu li fejn kellna bżonn dejjem sibnihom liċ-Ċiniżi mingħajr l-ebda problema ta’ xejn.

Kelli laqgħa kordjali ma’ Li Zhaoxing, il-ministru ta’ l-affarijiet barranin li bażikament ried iktar informazzjoni dwar Malta u l-Unjoni Ewropea.  Naturalment jien enfassizzajt li Malta fl-Unjoni jfisser li aħna wieħed minn 25 pajjiż li jieħdu deċiżjonijiet flimkien.  Kif tafu, iċ-Ċina għad għandha kwestjoni ma' l-Unjoni dwar l-arms embargo u din semmihieli u hemmhekk ukoll jien għedtlu li aħna qed inżommu ruħna informati u qed naraw x’azzjoni nistgħu nieħdu biex ngħinu.  

Kif kont iċ-Ċina mort kemm Beijing kif ukoll Shanghai.  Mill-ambaxxata ġew organizzati xi seminars fejn tkellimt jien u tkellmu r-rappreżentanti ta’ l-organizzazzjonijiet li kelli miegħi.  Naturalment l-interess prinċipali kien fuq it-transit tan-nies, l-iktar meta jiġu għall-istudju tal-lingwa Ingliża u affarijiet oħra minn dawn.  Biss hemm żewġ biċċiet ta' informazzjoni li rrid nagħtikom fuq il-viżita tiegħi fiċ-Ċina.  

L-ewwelnett meta kont hemm kien hemm ukoll Lula da Silva li ffirma trattat maċ-Ċina biex il-Brażil jiġi aċċettat bħala post fejn iċ-Ċiniżi jistgħu jmorru bħala turisti.  Kif tafu, il-President Lula għamel statement li qiegħed jagħmel push biex ikollu mal-miljun Ċiniż li jżuru l-Brażil fi żmien tliet snin.  Aħna konna l-ewwel pajjiż li ffirmajna dan it-tip ta’ trattat maċ-Ċina, u jekk l-informazzjoni li għandi hija tajba, hawn jiġu ma’ l-2,000 turist miċ-Ċina.  Jien ngħid li din hija area li jaqblilna nisfruttaw ekonomikament għax nemmen li għandu jkollna turiżmu aktar qawwi miċ-Ċina.  Naturalment mhux iċ-Ċiniżi kollha għandhom il-forza ekonomika li jivvjaġġaw,  imma ħafna minnhom qegħdin jivvjaġġjaw, pero` anke hemmhekk issa rridu naraw l-atteġġjament tagħna fejn jidħlu visas u affarijiet bħal dawn.  

Jien qiegħed nipprova naħdem kemm mal-korp tal-pulizija kif ukoll mad-dipartimenti tiegħi fil-ministeru għall-affarijiet barranin biex kemm jista’ jkun, għalkemm inżommu l-kontroll meħtieġ biex hawnhekk ma jkollniex influss ta’ nies la biex jibqgħu Malta u lanqas biex jużaw lil Malta ħalli jmorru x’imkien ieħor – din xi ħaġa li ma rriduhiex u allura jrid ikollna ċerti kontrolli -  pero` ma nistgħux nagħmlu l-kontrolli b’mod li nkunu qed naqtgħu saqajna ekonomikament.  

Jien naħseb li għad baqgħalna x’naħdmu f’din l-area għax inħoss li ħafna drabi nieħdu ħafna deċiżjonijiet amministrattivi skond il-mood ta’ dak il-ħin jew inkella skond xi fatt li jkun ġara xi jumejn qabel.  Pero` jien naħseb li rridu nirrealizzaw li ċ-Ċina hija an economic reality u jekk irridu nimbuttaw l-interessi tagħna ...  Anke f'dak li hu business għall-investiment, xi kultant issib li jkun hemm problemi, u dan naħseb li rridu naraw li kemm jista’ jkun nevitawh.

Illejla għadni ġej minn Ljubljana fejn kelli ġurnata ta' laqgħat mal-ministru tal-finanzi, mal-ministru tal-foreign affairs kif ukoll mal-President tal-parlament li estenda stedina biex dan il-kumitat iżur is-Slovenja.  U jien ngħid li għandna mmorru għaliex minbarra li dan huwa pajjiż effiċjenti - u naħseb li bħala poplu jafu x’qegħdin jagħmlu - huwa pajjiż sabiħ ukoll u anke nistgħu nitgħallmu mingħandhom kif nagħmlu l-affarijiet u naqsmu l-ideat magħhom. 

Kelli laqgħa wkoll mal-President tas-Slovenja, kollha nies dawn li kont nafhom mill-antik.  Infatti niftakar li ftit ġranet qabel ma seħħet il-break-up tal-Jugoslavja kont mal-president - insejt x’kienet iċ-ċirkostanza eżatta iżda niftakar li konna qed nattendu għal xi laqgħa internazzjonali -  u hu deher imħasseb immens.  Għadni niftakru jgħidli qisu l-bieraħ:  We're going to have problems.

Lill-ministru tal-finanzi naturalment nafu mill-ECOFIN, pero` l-iktar li tkellimna flimkien kien dwar il-kummerċ bejn iż-żewġ pajjiżi.  Il-kummerċ bejn iż-żewġ pajjiżi huwa ta’ livell baxx ħafna għax il-livell tat-trade huwa ta’ Lm0.5 miljun  u n-numru ta’ turisti li nirċievu minn hemmhekk huwa ta’ xi 2,000 biss, u tkellimna dwar kif nistgħu nqajmu l-kummerċ.  Jien dejjem ninsisti li din hija kwestjoni ta’ informazzjoni għax trid  tkun taf x’joffri pajjiż ieħor u x’għandu bżonn pajjiż ieħor biex tkun tista’ tagħmel il-kummerċ miegħu, u allura kelli laqgħa wkoll mad-deputat ministru li tieħu ħsieb id-development u ħafna affarijiet oħra fl-area tal-kummerċ.  

Din ġiet Malta xi ġimgħat ilu  u reġa' kelli laqgħa magħha fejn qbilna li l-organizzazzjoni tagħhom li tieħu ħsieb il-kummerċ u l-investiment, tiltaqa' mal-Malta Enterprise.  Fil-fatt se naħtru persuna kull naħa biex naraw mil-lat prattiku kif nistgħu nidħlu fil-fond u fid-dettal ta’ x’jista jsir ħalli n-nies tas-settur privat taż-żewġ pajjiżi  jifhmu aħjar lil xulxin, jifhmu kif jistgħu jikkollaboraw ma’ xulxin, u jekk għandna bżonn infrastrutturi li jiffaċilitaw dan l-exchange inkunu nistgħu nagħmluhom. 
Naturalment tkellimna wkoll fuq l-IGC, Mr Chairman.  Fuq l-IGC  dawn kienu qed jgħidu li huma  kuntenti li jkun hemm il-minimu ta’ ħames siġġijiet fil-Parlament Ewropew – illum l-Isloveni għandhom sebgħa – u jiena wrejthom li l-ewwelnett il-claim tagħna hija għal sitt siġġijiet, u li din mhijiex a negotiating tactic, fis-sens li qed nitolbu sitta biex nieħdu ħamsa, imma qed nitolbu sitta biex nieħdu sitta.  Ma kenitx faċli,  pero’ iktar ma mmorru u iktar ma qed inkellmu nies iktar qed niġbru support għal din il-pożizzjoni.  Jiena rripetejtilhom li din għalina hija aktar pożizzjoni ta’ fiżika u mhux kwestjoni of procuring power għax  minħabba n-numru ta’ kumitati li hemm fil-Parlament Ewropew, trid sitta min-nies biex bħala minimu tkopri l-kumitati importanti u żgur mhux il-kumitati kollha.  

Issa għandna żewġ dinamiċi għaddejjin għax l-ewwelnett il-Parlament Ewropew qiegħed dejjem iżid l-importanza tiegħu as a co-decider fl-ambitu Ewropew u barra minnhekk, il-kumitati fil-Parlament Ewropew se jiżdiedu u mhux jonqsu u allura iktar u iktar dan huwa importanti għalina. Jiena għamilt l-argument ukoll lis-Sloveni li għalkemm huma għandhom sebgħa, imma bit-tkabbir li qed ngħidu li se jsir huma wkoll jistgħu jispiċċaw b’ħamsa għax il-matematika mbagħad hija dik li hi.  Dawn ipperswadejthom u wegħduni support sħiħ fuq din l-issue, Mr Chairman.  

Issue oħra li we are like-minded kompletament fuqha hija l-kwestjoni tal-kummissarji, jiġifieri li jkun hemm kummissarju għal kull pajjiż. Din aħna naqblu perfettament fuqha. Bażikament dawn lesti jaċċettaw kollox basta jkollhom il-kummissarju. Aħna m’aħniex hekk u ma neħdux dik l-attitudni. Aħna qegħdin ngħidu li fi spirtu ta’ kompromess naċċettaw id-dual majority system, pero’ nixtiequ naraw li ż-żewġ livelli jkunu identiċi.  Naturalment għandna fall-back positions,  pero’ mhux se noqgħod nitkellem issa dwarhom. Dik hija l-pożizzjoni u issa hija kwestjoni ta’ negozjati.  Aħna nhar it-Tnejn se nkomplu bid-diskussjoni fuq l-IGC u mbagħad nistennew għal nofs il-ġimgħa fejn se jkun hemm laqgħa tal-kunsill, fejn ukoll irridu nagħmlu l-aħħar sforzi. 

Fehemthom ukoll il-pożizzjoni tagħna dwar il-bżonn li fil-klawsoli dwar cohesion ekonomika u soċjali, it-trattament ta’ gżejjer ikun miftuħ għal kulħadd u ma jkunx hemm xi ipso facto cancellation, tista’ tgħid, ta’ islands li huma ttrattati bħala states – qed ngħid għal dawk l-islands bil-belt kapitali fil-gżira.  Għalhekk ninsistu fuq il-bżonn ta’ għajnuna jew inkella l-bżonn ta’ ċerti eċċezzjonijiet fir-regoli ta’ l-Unjoni Ewropea dwar l-internal market.  Dawn m’għandhomx ikunu fuq l-istatus tal-pajjiż li jkun imma għandhom ikunu fuq ir-realta` tal-pajjiż xi tkun,  illi aħna u Kreta fejn hemm differenza bejnietna, aħna u l-Ingilterra ….   Forsi tgħiduli:  Jekk nagħmlu din, l-Ingilterra se tidħol?  Imma dak huwa l-argument kuntrarju.  Jiġifieri anke hawn  dehru li fehmuha. 

L-għada kien hemm laqgħa ta’ l-istability pact għall-pajjiżi ta’ Eastern Europe. Din kienet laqgħa li saret fil-fifth anniversary minn mindu ġie mwaqqaf dan l-istability pact, li bażikament jara li jgħin lill-pajjiżi ta’ Eastern Europe ħalli jilħqu b’mod iktar mgħaġġel il-livelli ekonomiċi u soċjali istituzzjonali li jirrikjedu qabel ma eventwalment jissieħbu fl-Unjoni Ewropea.  Malta issa saret membru ta’ dan l-istability pact  u jiena kelli diskursata ma’ Mr Busek, li huwa l-kordinatur ta’ din l-inizjattiva, fejn bażikament qalli:  Isma’, intom kif se tinserixxu ruħkom issa fl-istability pact?  L-ewwelnett irrid ngħid li l-fatt li tkun membru ta’ l-istability pact ma jikkontempla ebda obbligi u żgur ma jfissirx li għandek xi commitment li toħroġ il-flus u affarijiet hekk.  

Jiena naħseb li allavolja qed nitkellmu fuq Eastern Europe, ikun tajjeb jekk inkunu parteċipi f’dawn it-tip ta’ inizjattivi u lill-kordinatur jiena għedtlu li aħna lesti li nipparteċipaw,  u anke għedt fid-diskors  li għamilt li aħna għandna ċerta expertise f’ċerti oqsma, fosthom fejn tidħol institution building f’livell ħafna ogħla minn ta’ dawn il-pajjiżi -  qed nitkellmu fuq il-Macedonia, Bosnia Herzegovina u postijiet  oħra.  Fuq turiżmu, per eżempju, nistgħu ngħinu mil-lat prattiku ta’ kif l-ekonomija tista’ timxi ‘l quddiem fis-settur finanzjarju u affarijiet oħra bħal dawn.  Għedt li aħna nistgħu ngħinu, u issa se jkollna laqgħa ma’ Busek. Rigward ir-rappreżentant tagħna għall-istability pact aħna appuntajna lil Walter Balzan, l-ambaxxatur tagħna fi Vjenna u naturalment se nkomplu nimxu flimkien kif iridu jsiru dawn l-affarijiet.  Dan hu dak kollu li kelli xi ngħid, Mr Chairman, għalkemm nista’ ukoll naċċenna għall-kwestjoni tal-Libja u l-issue tal-visas. 

Dwar dan is-suġġett irrid ngħid li jiena mort il-Libja u kelli laqgħa ma’ Shalgam, il-ministru ta’ l-affarijiet barranin.  Iltqajt ukoll mal-ministru tal-finanzi u anke mal-ministru taż-żejt, Shatwan.  Dawn huma kollha nies li issa saru ministri u li b’mod jew ieħor kollha kellhom kuntatt ma’ Malta, u allura erġajna ġeddejna l-kuntatti.  Meta bdejt nistaqsi fuq il-kwestjoni tal-visas -  u jiena kont ili ministru tal-foreign affairs għal ftit ġranet – bażikament ma kien hemm xejn. Kienu qed jgħidu li issa għad iridu jiltaqgħu.  Għedtilhom niltaqgħu, biex ħmistax oħra tibda topera l-visa.  Fil-fatt sejjaħt lid-direttur tal-protocol u lil Andrew Seychell bħala rappreżentant tal-kummissarju tal-pulizija, niżżilthom il-Libja miegħi fl-Għid u sa l-għada dawn il-problemi ġew thrashed out   u mal-Libjani ftehemna fuq protocol dwar kif għandha taħdem is-sistema tal-visa.  Kif tafu mbagħad konna ġejna lura Malta u f’laqgħa organizzata miċ-chamber of commerce u miċ-chamber tal-kummerċ  Malti-Libjan, tajna spjegazzjoni ta’ kif se taħdem is-sistema tal-visa.

Kif ħabbart ukoll dakinhar, jiena appuntajt lil Robert Aquilina biex jieħu ħsieb l-organizzazzjoni tal-visa section fl-ambaxxata Maltija fi Tripli.  Apparti mill-fatt li nafu personalment - kien segretarju privat tiegħi għal ħafna snin – Robert huwa bniedem effiċjenti u bniedem li kapaċi jagħmel dan ix-xogħol.  Barra minn hekk jaf ħafna l-Libja u jaf ħafna lin-nies tal-foreign ministry fi Tripli u allura meta jinqalgħu l-problemi – u problemi dejjem se jinqalgħulek - huwa l-bniedem adatt  biex jagħmel il-kuntatti fil-pront mal-ministeru tal-foreign affairs fi Tripli. Robert Aquilina huwa bniedem organizzattiv u dak hu li kellna bżonn.  Għaliex?  Għax billi kont naf u anke stajt nassumi t-tip ta’ problemi amministrattivi li se jħabbtu wiċċhom magħhom il-Maltin li japplikaw għall-visa f’Malta, ridt nissettja standard fejn inkun nista’ nqabbel dak li qed jiġri Malta ma’ dak li qed jiġri fil-Libja.  

Fil-fatt illum nista’ ngħid li l-mod kif qed jiġu amministrati l-visas fil-Libja huwa eċċellenti għax  għandna flow tajba ħafna u  ma nafx li għandna xi complaints fuq il-mod kif qiegħda titmexxa din is-sezzjoni hemmhekk.  Bil-maqlub hawnhekk kellna u għad għandna ċerti problemi però, kif spjegajt qabel, ma jistax wieħed jitfagħha fuq spallejn il-Libjani biss, għaliex kellna l-problema wkoll ta’ nies li ma kellhomx il-pożizzjoni tagħhom regolarizzata fil-Libja u allura ma tistax tistenna visa meta ma jkollokx il-pożizzjoni tiegħek regolarizzata.  Kumpannija trid tirreġistraha fil-Libja kif nagħmlu aħna, u trid tirreġistra li inti se taħdem.  Bħalma jsir f'Malta, ħadd ma jiġi  jaħdem u jitlob visa għax qed jaħdem meta m’għandux work permit.  Din hija l-istess tip ta’ kwestjoni li kellna hemmhekk.  

Nifhem ukoll li hemm bżonn ta’ xi ftit tibdil min-naħa tal-Libja, u dawn fil-fatt qegħdin jinħadmu, u naħseb li man mano l-affarijiet għandhom jitjiebu, però l-importanti huwa that we have managed to set the standard.  L-istandard huwa għoli, biex meta aħna nippretendu l-aħjar servizz mil-Libjani, inkunu qed nagħmlu hekk għax aħna min-naħa tagħna nkunu qed nagħtu l-aħjar servizz, u dan fl-opinjoni tiegħi qegħdin nagħmluh, Mr Chairman.

  IĊ-CHAIRMAN:  Grazzi. Jien għandi xi domandi però aħjar għalissa ngħaddu għar-rimarki ta’ l-Onor. Brincat u mbagħad ta’ l-Onor. de Marco.

  ONOR. LEO BRINCAT:  Grazzi, Mr Chairman u għandi erba’ domandi.   Fuq l-affari tal-visas għall-Maltin li jkunu sejrin il-Libja din tidher li qiegħda under the spotlight u nista’ naqbiżha, imma fuq iċ-CHOGM nistaqsi jekk hemmx foreign expertise għal dawk li huma tħejjijiet loġistiċi u anke ta’ sigurtà lined up għal din il-konferenza.  

Dwar il-preferenza għall-pajjiżi tal-Gulf li inti għamilt aċċenn għaliha fi tweġiba parlamentari riċenti li tajtni  u jien allura qed nifhem li jista’ jkun hemm  reconsideration min-naħa tal-Gvern Malti dwar il-closure ippjanat ta’ l-ambaxxata f’Riyadh, ittieħdet deċiżjoni finali dwar jekk l-ambaxxata hijiex se tingħalaq jew le?   Ma nafx jekk hux kmieni wisq, imma nixtieq nistaqsi proprju llum li l-European Commission ipproponiet a framework for EU relations ma’ l-Iraq, jekk kienx hemm xi reazzjoni jew input min-naħa tal-Gvern Malti f’dan ir-rigward?  

Fl-aħħarnett f'forum pubbliku li ġie organizzat mill-American-Maltese chamber of commerce, l-Ambaxxatur Gioia rrifera għall-possibbiltà ta’ żjara fl-Istati Uniti biex il-Ministru Dalli jiltaqa’ ma’ xi oil companies Amerikani.  Xtaqt nistaqsi jekk humiex oil companies diġà operating in Libja jew prospective oil companies li huma interessati li jittappjaw is-suq Libjan.  Whichever way,  għalija hija move li  naqbel magħha fil-prinċipju għax jekk Malta sservi bħala base għal accommodation eċċ., żgur li tkun xi ħaġa pożittiva f’dan  ir-rigward.  

Aħjar nieqaf hawn ħalli nagħti ċans lil ħaddieħor, Mr Chairman.

  ONOR. JOHN DALLI:  Dwar iċ-CHOGM ġie appuntat kumitat li s’issa m’hemm l-ebda foreign advisers fih.  Naturalment dan il-kumitat li huwa kkappeġġjat minn Salvu Stellini qed jagħmel l-ewwel preparamenti.  Fl-opinjoni tiegħi l-areas li jrid jaħseb fuqhom huma tnejn, il-qasam loġistiku organizzattiv u l-qasam tal-kontenut.  Fil-qasam loġistiku naħseb li għandna biżżejjed expertise biex nagħmlu dawn it-tip ta’ arranġamenti.  Fil-qasam tal-kontenut naħseb li jkollna bżonn ftit expertise barrani biex inkunu nistgħu nieħdu li nistgħu minn laqgħa ta’ dan it-tip.

Fuq is-Saudi Arabia, jien qed nerġa’ nirrevedi d-deċiżjoni li kienet ittieħdet dwar l-għeluq ta’ l-ambaxxata, u dan qed nagħmlu fil-kuntest li jien naħseb li jekk nagħlqu l-ambaxxata f’Riyadh inkunu qed nagħlqu l-unika ambaxxata li għandna fil-Gulf.   Jien nemmen li dan mhux pass li għandna nieħdu u hawn nista’ inżid ngħid li aktar tard dan ix-xahar għandhom jiġu f’Malta uffiċjali mis-Saudi Arabia.  Il-pożizzjoni tiegħi se tkun li nistaqsi x'interess għandhom f’Malta.  Dik hi l-pożizzjoni, Mr Chairman.  

Dwar l-EU-Iraq framework  għadni m’iniex informat preċiż x’inhu jiġri.  Fuq l-Iraq li nista’ ngħid huwa - again milli qed nisma u milli qed niffolowja - li qed inħossni pożittiv bl-affarijiet li qed jiġru.  Milli jidher il-pożizzjonijiet ebsin li kienu qed jittieħdu minn ċerti kwartieri issa ġew mellowed ħafna.  Hija ħaġa pożittiva immens  li r-riżoluzzjoni tal-United Nations għaddiet b’mod unanimu l-bieraħ, li jawgura tajjeb għall-Iraq.  Naħseb li anke l-fatt li Allawi ġie appuntat bħala prim ministru ta’ l-Iraq juri li l-affarijiet mexjin, pero’ dik hija impressjoni tiegħi li wieħed jista’  ma jaqbilx magħha u rridu naraw l-affarijiet kif se jiżviluppaw.  

Fuq l-oil companies, iva,  irrid nagħti credit where it is  due, u ngħid li din hija inizjattiva ta’ George Saliba li kellu kuntatti ma’ xi nies li hu kien jaf miż-żmien meta kien Washington.  Fil-fatt ta’ min jgħid li George Saliba se jeħu over l-ambaxxata tal-Libja, waqt li l-ambaxxatur li hemm fil-Libja se jmur l-Eġittu u l-ambaxxatur ta’ l-Eġittu se nġibu hawn jgħallem l-Għarbi.  Jien niskanta kif m’hemmx knowledge ta’ l-Għarbi fil-ministeru u rrid inġibu hawnhekk biex jibda jgħallem il-lingwa fil-ministeru.  Se jkun hemm dawn il-moves b’dan il-mod, pero’ nerġa’  ngħid li George Saliba kellu kuntatti li qalli bihom ma’ nies li lesti li jagħmlu seminar fuq il-Libja u qalli li dawn interessati ħafna biex jaraw ftit x’jista’ jsir.  Qalli:  Inti jkollok titla’, titla’?  Għedtlu:  Mela le, jien lest biex nitla’ fil-kuntest tal-positioning tal-pajjiż in this whole context.   Fil-fatt għandna nitilgħu l-ġimgħa d-dieħla biex nagħmlu seminar jew tnejn.  

  IĊ-CHAIRMAN:  Grazzi.  L-Onor. de Marco u warajh l-Onor. Bartolo.

  ONOR. MARIO de MARCO:  Essenzjalment bil-miżuri li qed issemmi dwar il-Libja, jidher li anke l-proċess ta’ Barcelona jista’ jagħmel qabża oħra ‘l quddiem wara li aktar kmieni din is-sena ltaqgħet għall-ewwel darba l-Euro-Med parliamentary assembly ġo Ateni.  Nafu wkoll li qegħdin isiru diskussjonijiet biex possibbilment din l-assemblea parlamentari xi darba jkollha sede permanenti.  Tista’ tgħidilna jekk Malta hijiex qed tieħu xi inizjattivi biex  jekk hemm din il-possibbilta` li jkun hemm sede permanenti, din tkun hawn Malta?

It-tieni nett hemm din it-trend ġdida li nistgħu narawha  f’diversi pajjiżi, fosthom anke l-Italja, li r-rwol ta’ l-ambaxxati ma jkunx biss limitat għall-aspett politiku diplomatiku imma jkun ukoll għat-tħaddim ta’ l-aspett kummerċjali, sabiex nippromwovu l-kummerċ  esteru u nġibu l-investiment lejn il-pajjiż.  Nistaqsi:  Qegħdin isiru xi courses ġodda jew hemm ippjanat xi roles ġodda għall-personnel ta’ l-ambaxxati f’dan ir-rigward?  Hemm xi ħsieb li jkun hemm linkage iktar b’saħħtu bejn l-ambaxxati u l-Malta Enterprise, bl-utilizzazzjoni tar-riżorsi ta’ dawn l-ambaxxati biex jippromwovu anke l-idea tal-Malta Enterprise u possibbilment jekk il-Malta Enterprise se tibgħat xi nies barra minn Malta, dawn loġistikament ikunu fi ħdan l-ambaxxati? 

Ħadt gost nisma dak li kont qed tgħid dwar il-Kunsill ta’ l-Ewropa, il-presentation li tajt il-ġimgħa l-oħra u dwar ir-rilevanza tal-Kunsill ta’ l-Ewropa, anke għal dawk il-pajjiżi li għadhom m’humiex membri ta’ l-Unjoni Ewropea.  Fir-realtà din hija l-ewwel step għal dawn il-pajjiżi, l-ewwelnett biex il-kunċett tad-demokrazija jiġi żviluppat  però ukoll biex jibdew jindraw ċerti aspetti ta’ l-Unjoni Ewropea eċċ.  Naturalment ħadd ma jista’ jinsa l-aspett li għandu l-Kunsill ta’ l-Ewropa f'dak li għandu x'jaqsam mad-drittijiet tal-bniedem.  Allura x’relazzjonijiet ulterjuri se jkollna mal-Kunsill ta’ l-Ewropa u x'rwol ikbar nistgħu nieħdu aħna bħala pajjiż fi ħdan il-Kunsill ta’ l-Ewropa biex ma jkunx hemm overshadowing tar-rwol tagħna fi ħdan l-Unjoni Ewropea?  Xtaqt nisma’ wkoll ċerti ħsebijiet dwar kif nistgħu nippromwovu iktar l-aspett Mediterranju fi ħdan l-Unjoni Ewropea u kif dawn il-ħsebijiet nistgħu npoġġuhom fil-prattika.  

Fuq il-punt li semma l-Onor. Leo Brincat dwar il-kwestjoni ta’ l-ambaxxata tas-Saudi Arabia, x’konsiderazzjonijiet qed isiru biex  jekk ma tkunx fis-Saudi Arabia wieħed iżomm ambaxxata f’Dubai minflok fis-Saudi, anke  peress li hemm element ta’ kummerċ qawwi ta’ intrapriżi Maltin f’dan il-pajjiż?  Grazzi.

  ONOR. JOHN DALLI:  Fuq il-parliamentary assembly naturalment diġà għamilna s-soundings tagħna dwar il-location tagħha u għedna li Malta hija interessata li tilqa’ din l-istituzzjoni.  Però r-realtajiet huma li rridu nagħmlu sforz qawwi ta’ lobbying u preżentazzjonijiet professjonali meta niġu biex nagħmlu dawn it-tip ta’ applikazzjonijiet.  Illum hemm 25 membru u tifhimha li kulħadd jipprova jiġbed kemm jista’ jkun lejh.  

Aħna l-ewwelnett irridu naraw il-bilanċ kollu tas-sitwazzjoni għax mhux kull institution hija tajba għalina.  Jiġifieri rridu naraw daqsxejn the cost elemen,t  u rridu naraw daqsxejn il-vantaġġi li nieħdu, mhux finanzjarji jew ekonomiċi biss, imma anke ta’ preżenza.  Aħna fil-kuntest Euro-Mediterranean naħseb li għandna nkunu in the forefront u hemmhekk fejn irridu nagħmlu rilevanza qawwija bejna u l-Ewropa.  Inti semmejt ir-rwol tal-Mediterran li jien personalment nagħtih importanza enormi, għaliex fuq il-Mediterran nistgħu nitkellmu b’ċerta awtorita`.  Però biex nitkellmu b'ċerta awtorita` rridu nagħmlu l-homework, irridu norganizzaw ruħna, irridu nagħmlu ħafna xogħol u rridu niltaqgħu ma’ ħafna nies u anke rridu li n-nies ikellmu lilna.  

Sar ħafna xogħol mill-ministri tal-foreign affairs ta’ qabli f’dan ir-rigward.  Naħseb li mindu ħadna l-indipendenza kulħadd ħadem f’dan ir-rwol, però meta tibda mbagħad titkellem f’ċerta fora ma’ nies li għandhom warajhom armati sħaħ ta’ nies li qed jgħaddu l-informazzjoni u janalizzawha, tibda tara kemm aħna rridu naħdmu biex naslu f’livell li nkunu nistgħu nasserixxu ruħna bħala pajjiż li jaf x’qed jgħid.  Jiena naħseb li aħna kapaċi nagħmluha u mill-informazzjoni li jkollna noħorġu b’soluzzjonijiet ukoll.  Aħna kapaċi naħsbu laterally u fl-opinjoni tiegħi għandna nużaw din il-kapaċità anke f'dawn it-tip ta’ rwoli.   L-Onor. de Marco tkellem ukoll fuq ir-rwol ta’ l-ambaxxati.  

Iva, ir-rwol ta’ l-ambaxxati huwa xi ħaġa li qed nieħu b’serjetà kbira biex nirriformaw.  Ma jistax ikollok template wieħed ta’ ambaxxata, għax għandna ambaxxati li huma purament politiċi, l-iktar dawk li għandhom x’jaqsmu ma’ kwestjonijiet multilaterali. L-ambaxxata ta’ New York mhix l-istess bħall-ambaxxata ta’ Washington, u  l-ambaxxata ta’ Geneva mhix l-istess bħall-ambaxxata tal-Libja imma kompletament differenti, però irridu nsibu template tajba għal kull funzjoni li għandna bżonn.  

Żgur li l-ambaxxati għandhom jiġu riġenerati biex jagħtu daqstant importanza lis-settur ekonomiku daqskemm jagħtu lis-settur diplomatiku.  Se jkun hemm roles ġodda.  Fil-fatt, għandi grupp żgħir ta’ nies li qiegħed jara dan ir-rwol x’għandu jkun. Wara li jagħmel l-ewwel rapport, the next stage se jkun li dawn jitkellmu mal-Malta Enterprise ħalli jaraw kif se joħolqu sinerġija totali u sħiħa bejn il-Malta Enterprise, l-ambaxxati u l-foreign affairs ministry.  Imma rridu nifhmu ħaġa waħda hawnhekk, Mr Chairman.  

Meta nitkellmu fuq il-Malta Enterprise m’aħniex nitkellmu bħalma konna nitkellmu qabel fuq l-MDC, li dawn għandhom x’jaqsmu biss ma’ inward foreign investment.  Il-Malta Enterprise għandha l-inkarigu tan-negozju kollu f’Malta ta’ kull settur -  minbarra t-turiżmu tista’ tgħid u l-financial services -  għax għandha l-kummerċ lokali u barrani.  Però l-Malta Enterprise għandha wkoll il-funzjoni ta’ l-attirar ta’ l-investiment u l-attirar tas-swieq li nesportaw lejhom u allura jrid ikun hemm sinerġija totali.  

Min-naħa tal-Malta Enterprise qed isir studju wkoll dwar l-effikaċja ta’ l-uffiċċji li għandna miftuħin f’ħafna pajjiżi bħala Malta Enterprise, però fl-opinjoni tiegħi żgur li rridu nintegraw il-funzjoni u mhux neċessarjament l-uffiċini.  Ngħidu aħna, jista’ jkollok sitwazzjoni fejn għalkemm ikollok ambaxxata waħda f'Ruma li taħtha jaqgħu l-funzjonijiet kollha, però mbagħad ikollok uffiċċju f'Milan biex jagħmel the commercial things.  L-istess jista’ jkollok ambaxxata f'Bonn, però jkollok uffiċċju fi Frankfurt biex jagħmel ċerta attività.  Mhux qed ngħid li se jsir hekk, però dawn huma affarijiet li qegħdin nistudjaw.  
Semma wkoll l-Onor. de Marco il-Kunsill ta’ l-Ewropa u l-Unjoni Ewropea, Mr Chairman.  

Jien ma naħsibx li hemm kwestjoni ta’ overshadowing għaliex  kif għedt, l-ewwel darba li attendejt għal-laqgħat tal-Kunsill ta’ l-Ewropa mort hemm b’ċertu xettiċiżmu għax kont nimmaġina li hemm ħafna overlapping bejn din l-istituzzjoni u l-Unjoni Ewropea. Però mill-esperjenza ta’ jumejn li għamilt hemmhekk sibt li mhux il-każ.  Allura l-istance tagħna fil-Kunsill ta’ l-Ewropa  hija li naħdmu mall-Kunsill ta’ l-Ewropa - naturalment jekk f’pajjiżna jkun hawn issues dwar demokrazija, freedoms u affarijiet oħra li jinteressaw lill-Kunsill ta’ l-Ewropa  dawn irridu nindirizzawhom; u jekk ikun hemm issues f’pajjiżi oħra rridu nieħdu l-pożizzjoni tagħna fuqhom - bħala Malta fil-Kunsill ta’ l-Ewropa u  mhux bħala Malta fl-Unjoni Ewropea. Jiġifieri ma naħsibx li hemm xi overshadowing jew overlapping fiż-żewġ affarijiet.

Rigward l-ambaxxata jekk hux fis-Saudi jew x'imkien ieħor?  Again, hemmhekk kważi kważi nagħmel l-istess kumment li għamilt fil-kuntest ta’ l-ambaxxati tagħna.  Jekk tieħu l-Gulf kollu flimkien bħala area waħda tista’ targumenta li  jkollok ambaxxata banda u commercial office band'oħra, però naħseb li jkun żball diplomatiku u politiku jekk ikollna ambaxxata fil-Gulf u din ma tkunx fis-Saudi Arabia. Jien hekk naħseb, imma again I stand to be corrected, għax dawn l-affarijiet m’humiex liġijiet tas-Sinai.  Ma’ kulmin tkellimt kulħadd qalli li din għandha tkun il-pożizzjoni tagħna.  Jekk hawnhekk ma naqblux, naturalment I am ready to listen, Mr Chairman.  
  IĊ-CHAIRMAN:  Grazzi ħafna.  L-Onor. Bartolo.

  ONOR. EVARIST BARTOLO:  Mistoqsija waħda, Mr Chairman.  Meta kellna laqgħa xi ġimgħat ilu ma’ l-ambaxxatur ta’ l-Unjoni Ewropea għall-Istati Uniti - kien preżenti anke l-ambaxxatur Amerikan Gioia - iddiskutejna l-kwestjoni tad-double tax agreement, u dan ħareġ b'idea li jien nistqarr li l-ewwel darba li smajtha, u ma nafx jekk hux ta’ min jesploraha.  Skond hu, l-awtoritajiet Amerikani iktar jagħtu kas tal-lobbying li jsir mhux mill-pajjiż li jkun qed jitlob id-double tax agreement iżda minn dawk il-kumpanniji Amerikani attivi f’Malta.  Jiġfieri  kien qed jgħid:  Identifikaw kumpanniji għax leħinhom jasal iżjed ma’ l-awtoritajiet Amerikani.  Ta’ min jesploraha din l-avenue?  

  ONOR. JOHN DALLI:  Din il-linja ħadniha, u kumpanniji Amerikani li qegħdin f’Malta diġa` għamlu r-rappreżentazzjonijiet tagħhom lit-teżor Amerikan.  Meta mort  Washington l-enfasi tiegħi kienet fuq li jekk aħna se nibnu din l-istruttura li qegħdin insemmu, b’kumpanniji Amerikani li joperaw minn Malta għal dan ir-reġjun,  xi ħaġa li żgur se niġu bżonn  hija d-double tax agreement.  Għedtilhom li ma tistgħux tibqgħu dejjem tistaqsu jekk hemmx skop u x’volum hemm.  Dan l-argument spustjajtu ftit ukoll jien u staqsejt jekk din tagħmilx sens li ssir, u staqsejt kemm aħna lesti li nikkoperaw anke politikament biex din issir.  Għax biex din issir, waħda mil-infrastrutturi li hemm bżonn hija d-double tax agreement.  

Allura r-risposta tiegħi hija li iva  qegħdin nimbuttaw anke minn dak il-lat.  Però jekk isseħħ din li qegħdin noħolmu biha, li jkollna kumpanniji sostanzjali f’pajjiżna biex joperaw minn hawn għal ġol-Libja, allura dan it-tip ta’ pressure li qed isemmi l-Onor. Bartolo għandu jiżdied.  

  THE CHAIRMAN:  L-Onor. Asciak.

  ONOR. MICHAEL ASCIAK:  Mr Chairman, ippermettili ndawwar daqsxejn l-orjentament.  Billi issa sirna membri ta’ l-Unjoni Ewropea u l-vuċi tagħna fil-qasam ta’ l-affarijiet barranin bdiet tidwi b’aktar saħħa -  ma ngħidx li saret qawwija enormi, imma żgur li għandhom jagħtu aktar kas ta' dak li ngħidu milli kienu jagħtu qabel - meta rappreżentant tal-Gvern Malti jkun f’pajjiż bħaċ-Ċina fejn, għalkemm hemm avvanz kbir f’dawk li huma drittijiet ekonomiċi u kummerċjali għall-kumpanniji, jeżistu problemi ta’ drittijiet fundamentali, bħalma hija l-persekuzzjoni tal-Knisja Kattolika Appostolika Ruman u anke problemi ta’ drittijiet ċivili bħalma għaddejja minnhom bħalissa f’Hong Kong, hija l-policy li wieħed iqajjem dan is-suġġett?  Għax bħala ċittadin u bħala rappreżentant inħoss li għalkemm wieħed irid joqgħod attent għax f'dawn ir-relazzjonijiet Malta tkun qed tara x’tista’ tirbaħ għaliha u għall-poplu Malti, tajjeb ukoll li nfiehmu li d-drittijiet ekonomiċi jimxu id f’id mad-drittijiet ċivili.  

It-tieni punt li rrid nagħmel huwa dwar l-Council of Europe.  Jien għamilt seba’ snin membru tal-Kunsill ta’ l-Ewropa u nista’ nara x’inhi l-importanza tal-Kunsill ta’ l-Ewropa u x’differenzi hemm bejn il-Kunsill ta’ l-Ewropa u l-Unjoni Ewropea.  Illum fil-Kunsill ta’ l-Ewropa iktar jagħfsu fuq id-drittijiet fundamentali tal-bniedem mill-Unjoni Ewropea, u kważi kważi r-remit tagħhom qiegħda kollha f’dik id-direzzjoni.  Din ilni nqajjimha u se nerġa' nqajjimha hawnhekk għax taqa’ parzjalment taħt ir-remit ta’ l-Onor. Dalli wkoll.  Aħna nafu li llum it-theddida għad-drittijiet tal-bniedem mhix ġejja mill-iskola antika ta’ theddida għad-dritt  ta’ l-espressjoni u drittijiet fundamentali ġuridiċi oħrajn,  imma t-theddida ġejja fl-estremitajiet tal-ħajja, jiġifieri fil-bidu nett tal-ħajja u lejn l-aħħar tal-ħajja.  Qed ngħid għall-anzjani li jkunu bdew ibattu minn moħħhom u jispiċċaw f'xi sodda mingħajr ħadd ma jagħti kashom.  Inħoss li llum it-theddida kbira għad-drittijiet tal-bniedem fl-Ewropa u anke fid-dinja ġejja minn dan il-lat.   

Teżisti konvenzjoni tal-Council of Europe li ilni nitħabat ħafna u ilni nagħmel diskorsi f’aġġornamenti fil-Parlament biex nappella ħalli tiġi ffirmata l-bio-ethics convention.  Qed inqajjimha hawnhekk għax meta nqajjimha f’ambjenti soċjali u tal-mediċina jgħiduli li din taqa’ fir-remit ta’ l-affarijiet barranin, u meta nqajjimha mal-ministeru ta’ l-affarijiet barranin jgħiduli li din taqa’ fir-remit tal-ministeru tas-saħħa jew tal-ministeru tal-familja.  Hawn problemi kbar bħalissa f’dik li hija mediċina riproduttiva għax m’hawn l-ebda kontroll ta’ xejn.  M’huwiex illegali li ssir u qiegħda ssir, pero` m’hemmx leġislazzjoni li tkopri din it-tip ta’ attivita` u qed isir ammont ta’ dumping ta’ embryos, u jien  inkwetat fuqha.  

Mhux din biss tinkwetani,  imma jinkwetani l-fatt li għandna tliet laboratorji ta’ l-inġinerija ġenetika li tnejn minnhom qed jisservissjaw il-Mediterran, u nista’ ngħid li qegħdin isiru testijiet ġenetiċi - il-bio-ethics convention u anke ħafna liġijiet oħra barra minn Malta jitolbu li dawn it-testijiet iridu jsiru f’ċerti parametri – u nista’ ngħid ukoll li rajt każ klassiku fuq it-television fil-programm "Tista’ Tkun Int".  Bażikament ġabu tifel li ma kienx jaf min hi ommu jew min hu missieru, u qaltlu li se tagħmillu test ġenetiku u f’siegħa tgħidlu min hi ommu u min hu missieru.  U qaltlu.  

  ONOR. JOHN DALLI:  Imma bilfors li kellha d-data ta’ ommu u missieru biex setgħet tagħmel it-test!  

  ONOR. MICHAEL ASCIAK:  Le, le, hemm mezzi kif tagħmilha.  Is-serjeta` tal-kwestjoni kollha hija li barra minn Malta,  li tagħmel dawn it-tip ta’ testijiet mingħajr ordni tal-qorti jaf iwassal għall-piena ta’ ħabs għax din hija xi ħaġa serja.  Il-punt li rrid niġi għalih huwa li anke bl-iffirmar ta’ din il-konvenzjoni nkunu qegħdin inpoġġu  ...  Il-biża’ li għandi issa hu li billi aħna membri ta’ l-Unjoni Ewropea jistgħu jiġu operaturi jaħdmu hawn Malta meta  ma teżistix  leġislazzjoni li tikkontrolla dawn l-affarijiet.  Nista’ nikkonferma li qegħdin isiru ċerti affarijiet fil-professjoni tiegħi - naf bihom għax jien chairman tal-kummissjoni nazzjonali tal-bio-etika – u nista’ ngħid li qed isiru l-abbużi.  

Ministru, nixtieqek tieħu l-briga biex tara li tiġi ffirmata din il-konvenzjoni u anke biex din il-kwestjoni tqajjimha f’livell ta’ kabinett – dak jien ma nistax nagħmlu - għax fl-opinjoni tiegħi issa għadda żmien biżżejjed.  

  ONOR. JOHN DALLI:  Bħala reazzjoni għaż-żewġ punti li qajjem l-Onor. Asciak dwar drittijiet ċivili u affarijiet oħra, meta tkun qed tiddiskuti ma’ pajjiż ieħor trid timxi b’kawtela kbira. L-ewwelnett jien nobgħod inkun prużuntuż, fis-sens li għalkemm il-kunċetti jistgħu jiġu annunċjati u maqbula minn kulħadd, fil-prattika l-implimentazzjoni ta’ dawn il-kunċetti tvarja minn pajjiż għall-ieħor, u jien dejjem emmint li m’għandi l-ebda dritt li nimponi l-valuri tiegħi fuq ħaddieħor għax iċ-ċirkostanzi li fihom jgħix ħaddieħor huma differenti miċ-ċirkostanzi li ngħix fihom jien.  Għalhekk nobgħod li noqgħod nippontifika u nippriedka  qisni xi evanġelista jew xi missjunarju.  Meta jkun hemm issues li huma verament rilevanti u nistgħu nagħmlu xi ħaġa dwarhom, naturalment aħna nitkellmu.  

Illum l-Unjoni Ewropea qed tieħu pożizzjoni fuq dawn l-issues tad-drittijiet ċivili   madwar id-dinja kollha, inkluż iċ-Ċina - għadni ġej minn hemm – u fil-fatt l-issue prinċipali li semmejt ftit qabel ta’ l-arms embargo hija l-penali fil-konfront taċ-Ċina għal dawn it-tip t’affarijiet.  Nispera li qed nispjega ruħi tajjeb meta qed nitkellem fuq dawn l-affarijiet.  Dażgur li nitkellmu meta jkun hemm affarijiet bħal dawn, imma jien m'iniex sejjer f’pajjiż bħaċ-Ċina u noqgħod ngħidilhom:  Imisskom tagħmlu hekk, imisskom tagħmlu hekk u jmisskom tagħmlu hekk !  Li nitkellmu b’mod ġeneriku fuq ix-xewqa li naraw liċ-Ċina wkoll tkun parti mill-ordinanza ta’ kif isiru l-affarijiet huwa tajjeb, mela le.  Mr Chairman, jien ma naħsibx li huwa l-każ li hawnhekk noqgħod nagħmel statements fuq iċ-Ċina,  pero` nammirahom lil dawk in-nies.  

Nammira l-għerf tagħhom u l-mod kif popolazzjoni ta’ dik l-entita` rnexxielha b’mod gradwali tmexxi l-pajjiż għal revival soċjali, revival politiku u revival ekonomiku.  Jien ma nistax nifhem x'kien jiġri li kieku kellhom jieħdu l-linja li ħadu r-Russi għax kienet tkun problema enormi għad-dinja u għalhekk trid tara kollox fil-kuntest tiegħu.  Nerġa` ngħid li jien naqbel mad-demokrazija, u rrid li d-demokrazija tirrenja kullimkien u rrid li l-liberta` ta’ l-espressjoni u l-liberta` ta’ qima reliġjuża jkunu l-fuklar li jimxi bih kulħadd, pero` nerġa' ngħid li rridu nkunu prattiċi u fejn nistgħu ngħinu, naturalment għandna ngħinu biex nimbuttaw il-valuri tagħna.

Fuq il-kwestjoni ta' bio-etika, anke mill-mod tajjeb li spjegajt inti, din m’hijiex biss kwestjoni tal-ministeru għall-affarijiet barranin u m’hijiex ta’ dak jew ta’ l-ieħor.  Jien ma ngħidlekx :  Dik m'hijiex tagħna imma tal-health, jew dik m'hijiex tagħna imma hija tal-familja.  Jien ngħid li din hija ta’ kulħadd.  L-ebda ministru ta’ l-affarijiet barranin m'hu se jiffirma konvenzjoni fuq il-bio-etika mingħajr ma jkollu l-clearance min-naħa tal-ministeru tas-saħħa u min-naħa tal-ministeru tal-familja.  Ċertament din hija xi ħaġa li trid tkun kordinata.  Li nista’ ngħidlek huwa li at this stage jien m’iniex informat fuq il-pożizzjoni ta’ din il-convention partikolari. Inwiegħdek li ninforma ruħi, nara f’liema stadju qegħdin id-diskussjonijiet interni - għax bilfors għaddejjin diskussjonijiet interni fuq din il-kwestjoni -  u b'ampjezza ikbar inkun nista’ nirrapporta lura.  

  IĊ-CHAIRMAN:  Onor. Asciak, naħseb li l-affarijiet li semmejt inti u l-punti li qajjimt huma serjissimi.  Għamilt allegazzjonijiet serjissimi imma  rridu nkunu fair ukoll mal-Ministru għax jekk m’aħniex f’sitwazzjoni li nistabbilixxu l-fatti ….  

  ONOR. JOHN DALLI:  I am not inclined to pass the buck, biss żgur li mhux se jkun il-ministeru ta’ l-affarijiet barranin li jagħmel enforcement fuq dawn l-affarijiet.  

  THE CHAIRMAN:  Mela jiġifieri qegħdin naqblu li l-punti li għamel l-Onor. Asciak huma punti validissimi, anzi jien ngħid serjissimi.  Kieku jien nissuġġerixxi u ara taqbilx Onor. Asciak, li nitlob transcript ta’ dak li għedt inti u għada stess nikteb liċ-chairman tas-social affairs committee, nehmeż ma’ l-ittra tiegħi t-transcript ta’ dak li għedt inti u nitlob lis-social affairs committee biex jiddiskutu dan il-punt, and you  take it up from there.  Jien naħseb li dak hu l-forum ideali fejn ikun hemm kordinament.  

Hemm tliet ministeri li żgur li għandhom x’jaqsmu ma’ din il-kwestjoni, u allura jekk inti taqbel, jien nitlob transcript ta’ dak li għedt int u nibagħtu lill-Onor. Puli  bħala chairman tas-social affairs committee, u mbagħad you take it up from there, għax f'ħaġa bħal din it is not fair u m'huwiex ġust li suġġett bħal dan jiġi tackled fi ftit minuti.  Illum aħna marbutin b'ċertu ħin  u qed inkun fair ma’ kulħadd.  

Fl-aħħarnett  Ministru, kelli diversi domandi x’nagħmillek  pero` se nagħmel domanda waħda biss li tirrigwarda l-international criminal court.  Aħna nafu li ftit taż-żmien ilu Malta, flimkien ma’ pajjiżi oħra, iffirmat il-ftehim li jwaqqaf l-international criminal court u sussegwentement l-Istati Uniti ħadet ċerti miżuri fil-konfront ta’ dawk il-pajjiżi li ffirmaw dak il-ftehim.  Xtaqt nistaqsik jekk dan il-punt tqajjimx fiż-żjara tiegħek.

  ONOR. JOHN DALLI:  Fil-fatt fil-laqgħa ma’ Colin Powell din issemmiet u jiddispjaċini li ma kontx jien li semmejtha.  Naturalment aħna qegħdin inżommu l-pożizzjoni li qed iżżomm l-Ewropa, cioe` li nirrifjutaw milli naċċettaw li ċittadini Amerikani m’għandhomx ikunu suġġetti għal din il-qorti u għamilnieha ċara li dik hi l-pożizzjoni tagħna.  

  THE CHAIRMAN:  Nixtieq nagħmel l-aħħar punt qabel ma naġġornaw.  Nixtieq ninforma lill-kumitat li għad-dispożizzjoni tal-membri hawn inkartament - u hawn kopja għal kulħadd  - li r-research analyst   Joseph Camilleri  ġab mill-website ta’ l-iscrutiny committee Ingliż.   

Hawn ukoll żewġ ittri li bagħatli l-iSpeaker dwar il-final declaration adottata fir-raba’ konferenza ta’ l-iSpeakers tal-Parlamenti Ewro-Mediterranji, li saret fi Frar ta’ din is-sena, u hawn ukoll ittra li l-Onor. Anton Tabone rċieva mingħand il-President tas-Senat Belġjan u mingħand il-President ta’ l-Assemblea tal-Western European Union dwar il-bżonn - u nikkwota – ‘‘ta' interparliamentary scrutiny of intergovernmental action in the EU, particularly the foreign, security and defence policy.’’  

Dawn huma żewġ ittri u dokumenti li qed inpoġġi għad-dispożizzjoni tal-kumitat flimkien ma’ sett ta’ memos li rċevejt illum mingħand is-Sur Richard Cachia Caruana fejn hawnhekk għandna sett ta’ riżoluzzjonijiet li għadda l-Parlament Ewropew dwar diversi materji, fosthom dwar il-company law, dwar in-nisa ta’ South-East Europe, dwar l-isport, dwar id-drittijiet tal-bniedem, dwar il-liberta` ta’ espressjoni u dwar il-liberta` ta’ l-informazzjoni.  

Dawn huma riżoluzzjonijiet li adotta l-Parlament Ewropew ftit tal-ġranet ilu - huma aċċessibbli anke mill-website tal-Parlament Ewropew - pero` ġaladarba ntbagħtet kopja tagħhom lili bħala chairman, ħassejtni fid-dmir li biex niffaċilitalkom ftit ix-xogħol, inqegħedhom għad-dispożizzjoni tal-membri kollha ta’ dan il-kumitat.

Dan il-kumitat huwa aġġornat għal nhar it-Tlieta fis-7.00 p.m. meta għandna l-preżentazzjoni ta’ Dr Calleya.  Grazzi ħafna.   

Il-Kumitat aġġorna fit-8.20 p.m.

